
Xülasə  

 

Azərbaycan Respublikasının Konstitusiyasına əsasən, din dövlətdən ayrıdır və bütün dini 

etiqadlar qanun qarşısında bərabərdir. Bundan əlavə, hər kəsin dinə münasibəti ilə bağlı əqidəsini 

ifadə etmək hüququ vardır və dini mərasimləri yerinə yetirmək (bu cür mərasimlər ictimai qaydanı 

pozmursa və ya ictimai əxlaqa zidd deyilsə) sərbəstdir. Qanunvericiliyə əsasən dövlətin dini 

qurumların fəaliyyətinə qarışması qadağandır. Bundan əlavə, dövlət və vətəndaş cəmiyyəti dini 

“ekstremizm” və “radikalizm”lə mübarizə aparmalıdır. Qanunda qeyd edilir ki, dini təşkilat irqi, 

milli, dini, sosial ədavət və düşmənçilik yaradırsa, insan ləyaqətini alçaldan dini cərəyanların 

yayılması və təbliği ilə məşğul olursa və ya dünyəvi təhsilin alınmasına mane olursa dövlət onu 

ləğv etmək hüququna malikdir. Mart ayında qüvvəyə minmiş "Dini etiqad azadlığı” haqqında 

Azərbaycan Respublikasının Qanununa edilmiş dəyişikliklərə əsasən, bütün məscidlərdə din 

xadimlərinin təyinatı və yerdəyişməsi dövlətin nəzarətində olan Qafqaz Müsəlmanları İdarəsindən 

(QMİ) alınaraq Azərbaycan Respublikasının Dini Qurumlarla İş üzrə Dövlət Komitəsinə (DQİDK) 

verilib. Dövlət həmçinin qeyri-İslam dini icmalarında din xadimlərinin təyinatını təsdiq etmək 

səlahiyyətinə malikdir.   

Yerli insan hüquqları qrupları və digərləri bildiriblər ki, hökumət dini fəalları fiziki zorakılığa 

məruz qoymağa, müvəqqəti olaraq ünsiyyətdən kənarda saxlamağa, həbs etməyə davam etmişdir. 

Bundan əlavə, bir çox din xadimlərinin, o cümlədən narkotik maddə saxlamaq ittihamı ilə, həbs 

edilməsinin arxasında siyasi motivlər dayanmışdır. İl ərzində Avropa İnsan Haqları Məhkəməsi 

(AİHM) hökumətin şəxsi evdə dua etmək üçün toplaşan Yehovanın Şahidlərinin həbsi ilə bağlı iş 

də daxil olmaqla, yeddi nəfərlə bağlı iki hökmdə fərdi din və ya etiqad azadlığını pozduğunu 

müəyyən etmişdir. İnsan hüquqları ilə bağlı qeyri-hökumət təşkilatı (QHT) bildirib ki, ilin sonuna 

olan məlumatlara əsasən, 22 nəfər dini inanc və əməllərinə görə həbsdə saxlanılıb. Sentyabr ayının 

16-da məhkəmə vətənə xəyanətdə ittiham olunan İranda təhsil almış şiə imamı Sərdar Babayevin 

həbs müddətini 2023-cü ilin mart ayınadək uzatmışdır. İnsan hüquqları müdafiəçiləri hökumətin 

təqibinin Babayevin dini fəaliyyəti ilə bağlı olduğunu bildirir. 

Səlahiyyətli orqanlar hökumətin ekstremist qrup kimi səciyyələndirdiyi və İrandan maliyyə 

almaqda ittiham etdiyi, qeydiyyatdan keçməmiş Müsəlman Birliyi Hərəkatı (MBH) ilə əlaqəli 

şəxslərə qarşı məhkəmə işləri qaldırmağa davam etmişdir. MBH üzvləri həbsdə olarkən səlahiyyətli 

orqanların onlara fiziki təzyiq göstərdiyini bildirməyə davam etmişdirlər. MBH üzvlərindən biri 

səlahiyyətli orqanlarının ona qarşı zor tətbiq etdiyini, daha sonra 15 gün inzibati həbsdə (İnzibati 

xəta törətməyə görə inzibati tənbeh növü) saxladığını bildirmişdir. Bəzi vətəndaş cəmiyyəti fəalları 

və insan hüquqları müdafiəçiləri MBH üzvlərinin həbs edilməsini siyasi motivli hesab edirlər. 

Rəsmi şəxslər bildirib ki,  hökumət, Konstitusiyaya əsasən, etiqadına görə hərbi xidmətdən imtina 

edənləri alternativ xidmət ilə təmin etməyi  düşünmür. Səlahiyyətli orqanlar Yehovanın Şahidlərini 



alternativ xidməti yerinə yetirmək istəyinə baxmayaraq, məcburi hərbi xidmətdən imtina 

etdiklərinə görə həbs etməyə davam etmişdir. 

İlin sonunda DQİDK müsəlman olan 12 yeni dini icmanı qeydiyyatdan keçirib. Hökumət 

DQİDK-ya din xadimlərini təyin etmək və yerdəyişmə səlahiyyəti verən "Dini etiqad azadlığı” 

haqqında qanuna edilmiş dəyişiklikləri xarici təsirdən qorumaq və terrorizmin qarşısını almaq üçün 

zəruri hesab edib. Vətəndaş cəmiyyəti təşkilatları bu dəyişikliklərin dini etiqad azadlığının həyata 

keçirilməsini daha da məhdudlaşdırdığını və Konstitusiyanın dinin dövlətdən ayrı olması ilə bağlı 

müddəasını pozduğunu bildirib. Norveçdə yerləşən beynəlxalq dini etiqad azadlığı üzrə QHT 

Forum 18 bildirmişdir ki, DQİDK İmam Mirseymur Əliyevi Ramazan bayramı namazını 

hökumətin təsdiq etdiyi tarixdə - mayın 2-də deyil, mayın 3-də qıldırdığına görə vəzifəsindən azad 

edib. DQİDK rəsmiləri isə Əliyevin öz xahişi ilə işdən azad olunmasını bildiriblər. QHT iddia 

etmişdir ki, hökumət namaz üçün şəxsi evlərdə icazəsiz toplaşan müsəlmanlara qarşı cərimələr 

tətbiq etmişdir. 

Dini məsələlər üzrə yerli ekspertlər, dini liderlər və vətəndaş cəmiyyəti nümayəndələri geniş 

ictimaiyyətin "ənənəvi" hesab etdiyi (yəni ölkədə tarixən mövcud olan) yəhudilər, rus pravoslavları 

və katoliklər də daxil olmaqla, azlıqların dini qruplarına qarşı tolerantlıq nümayiş etdirməyə davam 

etdiyini və bəzi hallarda maddi dəstək göstərdiyini bildirmişdir. Eyni mənbələrə görə, bəzi şəxslər 

tarixən ölkədə mövcud olmayan dini qruplara şübhə və inamsızlıqla yanaşır. 

ABŞ səfiri, müvəqqəti işlər vəkili və ABŞ səfirliyinin digər vəzifəli şəxsləri vətəndaş 

cəmiyyəti qruplarının dini inanclarına görə həbs edildiyini bildirdikləri şəxslərin azad edilməsi 

üçün hökumət rəsmiləri ilə təmasda olublar. ABŞ səfiri, müvəqqəti işlər vəkili və ABŞ səfirliyinin 

digər vəzifəli şəxsləri hökumət rəsmilərinə çağırışla müraciət edərək, onlardan kiçik dini icmaların 

qeydiyyat prosesi ilə bağlı uzun müddətdir ki davam edən problemləri həll etməyi və konstitusiyaya 

uyğun olaraq, dini etiqadı həqiqi hərbi xidmət keçməyə zidd olan vətəndaşlara həqiqi hərbi 

xidmətin alternativ xidmətlə əvəz olunması üçün şərait yaratmağın vacibliyini vurğulayıb.  Səfir 

hökumətin ən yüksək rütbəli rəsmiləri ilə ünsiyyətdə 2020-ci il döyüşlərindən sonra Azərbaycanın 

nəzarətinə qayıdan ərazilərdə dini və mədəni abidələrin qorumasının vacibliyini təbliğ edib. Səfir 

və səfirliyin digər vəzifəli şəxsləri ölkədəki dini etiqad azadlığını müzakirə etmək üçün mütəmadi 

olaraq qeydiyyata alınmış və alınmamış dini qrupların və vətəndaş cəmiyyətinin nümayəndələri ilə 

görüşlər keçirib.  Səfirliyin vəzifəli şəxsləri həmçinin din xadimləri və alimlərlə “Dini etiqad 

azadlığı haqqında” qanuna və əlaqəli qaydalara mart ayında edilən dəyişikliklər və onların dinə 

sərbəst şəkildə etiqad etmək imkanına göstərə biləcəyi təsir ilə bağlı məsləhətləşmələr aparıb. 

 

 

Bölmə I. Dini demoqrafiya  

 

ABŞ hökuməti ümumi əhalinin 10,4 milyon nəfər olduğunu təxmin edir (2022-ci ilin ortaları 

üçün). DQİDK-nin 2011-ci il üzrə təqdim etdiyi məlumatlara əsasən, əhalinin 96 faizi müsəlmandır, 

bunun da təxminən 65 faizi şiə və 35 faizi sünnilərdir. Əhalinin qalan 4 faizini təşkil edən qruplara 

rus və gürcü pravoslav kilsələri, erməni Apostol kilsəsi, Yeddinci Günün Adventistləri, Molokan 

kilsəsi, Roma katolik kilsəsi, digər xristianlar, o cümlədən Yevangelist xristianları, 

baptistlər,“Yehovanın Şahidləri”, yəhudilər və bəhailər daxildir. Etnik azərbaycanlılar əsasən 



müsəlmandır, müsəlman olmayanlar isə əsasən ruslar, gürcülər, ermənilər və digər milli azlıqlardır. 

Digər qruplara Beynəlxalq Krişna Şüuru Cəmiyyəti və heç bir dinə etiqad etməyənlər daxildir.  

Xristianlar əsasən Bakıda və digər şəhərlərdə yaşayır. Stenford Universiteti və Yerusəlim 

Yəhudi Universitetinin 2020-ci il üzrə araşdırmasına əsasən, yəhudilərin sayının 7200- 20000 

olduğu təxmin edilir, yəhudi icmasının liderləri isə bu rəqəmin 15000 ilə 20000 arasında olduğunu 

bildirir.  

 

Bölmə II. Dini etiqad azadlığına hökumətin münasibəti 

Hüquqi baza  

Azərbaycan Respublikasının Konstitusiyasına əsasən, din dövlətdən ayrıdır və inancından asılı 

olmayaraq bütün dinlər və insanlar qanun qarşısında bərabərdir. Konstitusiyaya əsasən, hər kəsin 

dinə münasibətini müstəqil müəyyənləşdirmək, hər hansı dinə təkbaşına və ya başqaları ilə birlikdə 

etiqad etmək, yaxud heç bir dinə etiqad etməmək, dinə münasibəti ilə bağlı əqidəsini ifadə etmək 

və yaymaq hüququ vardır. Bundan əlavə dini mərasimlər ictimai qaydanı pozmursa və ya ictimai 

əxlaqa zidd deyilsə onların yerinə yetirilməsi sərbəstdir. Konstitusiyada qeyd edilir ki, heç kəs dini 

əqidəsini açıqlamağa məcbur edilə bilməz və bunlara görə təqsirləndirilə bilməz.  

Qanuna əsasən, heç kəs dini etiqadını və əqidəsini ifadə etməyə və ya nümayiş etdirməyə 

məcbur edilə bilməz. “Dini etiqad azadlığı haqqında” qanuna və müvafiq düzəlişlərə əsasən, dini 

təşkilatlar (qanunda “dini qurumlar” adlandırılır və dini qruplar, icmalar və dini etiqadların ayrı-

ayrı yığıncaqlarını əhatə edir) DQİDK vasitəsilə dövlət qeydiyyatına alınmalıdır. DQİDK dövlət 

qeydiyyatına alınma prosesinə nəzarət edir və dini qrupun fəaliyyətinin dayandırılması ilə bağlı 

məhkəməyə müraciət etmək hüququna malikdir. Dini icmanın qeydiyyatı onun ərizəsində 

göstərilən ünvana bağlıdır. Sonrakı yerdəyişmələr və ya fəaliyyətin digər ərazilərə genişlənməsi 

üçün təkrar qeydiyyat tələb edilir. Qeydiyyata alınan dini təşkilatlar iclaslar keçirmək, bank hesabı 

saxlamaq, əmlakı icarəyə götürmək, hüquqi şəxs qismində çıxış etmək və dövlətdən vəsaitlər almaq 

hüquqlarını əldə edir.  

Qeydiyyata alınmaq üçün dini icma onun üzvü olduğu azı 50 nəfər şəxs tərəfindən imzalanmış 

və notarial qaydada təsdiq edilmiş ərizəni, nizamnaməni və təsis sənədlərini, təsisçilərin adlarını və 

təşkilatın hüquqi ünvanını və bank məlumatlarını DQİDK-ya təqdim etməlidir.  Qanuna əsasən, 

ərizəyə həmin 50 nəfərin vətəndaşlığı, yaşayış yeri və doğum tarixi, dini təlimin əsasları haqqında 

məlumatlar, o cümlədən, şəxsiyyəti təsdiq edən sənədlərin surətləri əlavə edilir. Bunlarla yanaşı, 

ərizəyə dini icmanın yaranması tarixi, onun fəaliyyətinin forma və metodları, ənənələri, ailəyə, 

nikaha və təhsilə münasibət, həmin icmanın üzvlərinin hüquq və vəzifələrinə qoyulan 

məhdudiyyətlər barədə məlumatlar əlavə edilir.  

Qanuna əsasən, hökumət 30 gün ərzində qeydiyyata alınmaya dair ərizəni nəzərdən keçirərək 

qərar qəbul etməlidir, lakin hökumətin vaxtında qərar qəbul etmədiyi təqdirdə görüləcək tədbirlərə 

dair heç bir məlumat yoxdur. Dini icmanın fəaliyyəti və ya qarşısına qoyduğu məqsədlər, yaxud 

təbliğ etdiyi dini təlimin mahiyyəti və əsas prinsipləri Azərbaycan Respublikasının 

Konstitusiyasına və qanunlarına zidd olduqda, habelə təqdim olunmuş nizamnamə və ya digər təsis 

sənədləri qanunvericiliyinin tələblərinə zidd olduqda və ya onlarda əks olunmuş məlumatlar yanlış 

olduqda dini təşkilatın dövlət qeydiyyatına alınmasından  imtina edilə bilər. Dini icmalar 

qeydiyyatdan imtina ilə bağlı məhkəmələrə apelyasiya şikayəti təqdim edə bilər.  



Qafqaz Müsəlmanları İdarəsi (QMİ) DQİDK tərəfindən icma kimi qeydiyyata alınmışdır və 

mütəmadi olaraq, ibadətlərə dair monitorinq, Məkkəyə həcc ziyarətinin təşkili, İslam ibadətinə 

rəhbərlik etmək üçün ruhanilərin hazırlanması və təyin edilməsi də daxil olmaqla, qeydiyyatdan 

keçmiş İslam icmalarının fəaliyyətlərinə nəzarət edir. Müsəlman icmaları DQİDK-ya qeydiyyat 

ərizəsi təqdim etməmişdən əvvəl QMİ-dən təsdiq məktubu almalıdırlar.  

Mart ayında Prezidentin fərmanı ilə “Dini etiqad azadlığı haqqında” qanuna yeni düzəlişlər 

qüvvəyə minib. Dəyişikliklərə əsasən, bütün məscidlərdə din xadimlərinin təyinatı ilə bağlı 

səlahiyyəti QMİ-dən alınaraq DQİDK-ya verilib. Aprel ayının 22-də DQİDK kollegiyası “İslam 

dininə aid ibadət yerlərinə və ziyarətgahlara din xadiminin təyin olunması, attestasiyası və tutduğu 

vəzifədən azad edilməsi qaydası”nı təsdiq edib. Yeni qaydalara əsasən, DQİDK-nın müsahibə 

komissiyası imam, imam müavini, müəzzin də daxil olmaqla, dini ayinlərin icraçısı və qadın dini 

ayinlərin icraçısı vəzifələrinə müraciət edən din xadimləri üçün müsahibələr təşkil edir. Mövcud 

qaydalara görə yalnız bu dörd vəzifədən birini tutan şəxslər məsciddə moizə oxumaq hüququna 

malikdir. Müsahibə komissiyası yeddi nəfərdən ibarətdir. Komissiyaya Azərbaycan İlahiyyat 

İnstitutu (Aİİ) və Mənəvi Dəyərlərin Təbliği Fondunun nümayəndələri daxildir. Komitənin sədri 

kimi DQİDK-nın sədr müavini çıxış edir. Müsahibənin nəticələri, müsahibənin keçirildiyi gündən 

5 iş günü ərzində DQİDK-nın internet saytında yerləşdirilir. Yeni qaydalara əsasən, müsahibədən 

uğurla keçmiş namizəd müsahibə bitdikdən sonra 30 iş günü ərzində Komitə sədrinin əmri ilə ibadət 

yerinə və ya ziyarətgaha din xadimi təyin olunur. Vakant vəzifəyə təyin edilmək üçün Komitə 

sədrinə təqdim olunmuş, lakin vakant vəzifəyə təyin edilməmiş namizədlər iki il müddətində 

Komitədə ehtiyat kadr kimi saxlanılırlar.  

İmamlar beş ildən bir attestasiya (təkrar attestasiya) imtahanlarından keçməlidirlər. Yeni 

qaydalara əsasən, DQİDK sədrinin müavini əvvəllər QMİ tərəfindən icra edilən imamların yenidən 

təyin edilməsi funksiyasını həyata keçirən DQİDK, QMİ, AİT və Mənəvi Dəyərlərin Təbliği 

Fondunun nümayəndələrindən ibarət 9 nəfərlik komissiyaya sədrlik edir. DQİDK-nın sədri 

komissiya üzvlərinin, o cümlədən, komissiyanın sədri və katibinin attestasiyasını təsdiq edir. Yeni 

qaydalara əsasən, aşağıdakı əsaslar olduqda DQİDK-nın sədri imamı tutduğu vəzifədən azad edə 

bilər: “fəaliyyətdə mənəvi dəyərlərə, etik-əxlaqi prinsiplərə zidd hərəkətlər aşkar edildikdə” və ya 

“xarici dövlətlər və təşkilatlar, habelə əcnəbi və vətəndaşlığı olmayan şəxslər qarşısında öhdəliyi 

yarandıqda”.   

DQİDK İslama aid təhsil müəssisələrinə nəzarət edən, məscidlərdə iclaslar zamanı oxunan dini 

ədəbiyyatın məzmununu, habelə moizələrin mətnini təsdiq edən, ibadət yerlərinin tikintisinə və ya 

təmirinə icazə verən yeganə qurumdur. DQİDK, həmçinin, QMİ-nin əsas dini bayramların qeyd 

olunması məqsədilə məscidlər üçün seçdiyi tarixlərə riayət olunmasını təmin edir və rəsmi 

təsdiqlənmiş günlərdən fərqli günlərdə bayramlara toplaşan imamları işdən azad etmək hüququna 

malikdir.  

Qanuna əsasən, qeydiyyata alınmamış dini icmaların fəaliyyəti qadağandır və bu cür fəaliyyət 

aşkarlandıqda cərimələr və ya həbs tətbiq edilir.  

Qanunvericiliyə əsasən, dövlətin qeydiyyata alınmış hər hansı icma və ya icma üzvünün dini 

fəaliyyətlərinə müdaxiləsi qadağandır, lakin ekstremist və ya digər qeyri-qanuni fəaliyyətlərin 

həyata keçirilməsi ilə bağlı şübhələr yarandıqda istisnalar tətbiq edilir. Qanunda qeyd edilir ki, 

dövlət qurumları və vətəndaşlar “dini ekstremizm” və “radikalizm”lə mübarizə aparmaq hüququ və 



öhdəliklərini daşıyırlar. Qanuna görə, dini ekstremizm (dini ekstremist fəaliyyət) - dini 

düşmənçilik, dini radikalizm (dini baxışların müstəsnalığına inam) və ya dini fanatizm (dini inama 

hər hansı tənqidi yanaşmanın istisna edilməsinə inam) ilə səciyyələnən davranışdır. Qanunda 

müəyyən edilib ki, bu cür davranışlara şəxsin hər hansı dinə etiqad etməyə, o cümlədən dini ayin 

və mərasimləri yerinə yetirməyə və ya dini ayin və mərasimlərdə iştirak etməyə məcbur edilməsi, 

ölkənin Konstitusiya quruluşunun, o cümlədən onun dünyəvi xarakterinin zorla dəyişdirilməsinə 

yönələn hərəkətlərin törədilməsi, qanunsuz silahlı birləşmələrin və ya qrupların yaradılması, həmin 

birləşmə və ya qruplarda iştirak və terror fəaliyyətinin həyata keçirilməsi aiddir. Dini düşmənçilik, 

dini radikalizm və ya dini fanatizm zəminində Konstitusiya quruluşunun dəyişdirilməsinə və ya 

ərazi bütövlüyünün parçalanmasına yönələn hərəkətlərin törədilməsinə görə 15 ildən başlayaraq 

ömürlük həbsədək cəzalar müəyyən edilmişdir.    

Qanunda qeyd edilir ki, dini icma aşağıdakılarla məhdudlaşmayan müəyyən hərəkətlərə yol 

verərsə ləğv edilə bilər: yaranma məqsədlərinə zidd olan fəaliyyətin həyata keçirilməsi, irqi, milli, 

dini və ya sosial ədavət və ya düşmənçiliyin yaradılması,  insan ləyaqətini alçaldan və ya “insanlığa 

sevgi, xeyriyyəçilik və xeyirxahlıq” kimi insanpərvərlik prinsiplərinə zidd olan dinin (dini 

cərəyanın) yayılması və təbliğ edilməsi, dünyəvi təhsil alınmasına mane olma və ya dini qurumun 

üzvlərinin və digər şəxslərin dini qurumun xeyrinə öz əmlakından imtina edilməsinə təhrik və ya 

məcbur etmə.  

Qanuna görə, müəyyən qeydiyyata alınmış dini icmalar “dini mərkəzlər” (idarələr) yarada 

bilər. Qanuna əsasən, hökumət qeyri-müsəlman dini icmalarında din xadimlərinin təyinatını təsdiq 

etmək səlahiyyətinə malikdir. Bundan əlavə, uşaqların dinə etiqad etməyə məcbur edilməsi 

qadağandır; din xadimləri dövlət orqanlarına təyin olunduqda, onların peşəkar dini fəaliyyəti həmin 

vəzifədə olduqları müddətdə dayandırılır; dini mərkəzlər tərəfindən dini təhsil müəssisələrinin 

yaradılması hakimiyyət orqanları ilə razılaşdırılmalıdır; dini ayinlər (istisnalar mövcuddur) dini 

ibadət yerlərində və ziyarətgahlarda keçirilməlidir; xarici ölkələrdə yerləşən yerlərə ibadət 

məqsədilə dindarların ziyarətləri haqqında məlumatlar hakimiyyət orqanlarına verilməlidir; təyin 

edilmiş din xadimi tutduğu vəzifədən azad edildikdə, həmin vəzifəyə yeni din xadimi təyin 

olunanadək dini icmalar öz fəaliyyətini dayandırmalıdır; döyüş əməliyyatları ilə əlaqədar olan 

hallar istisna olmaqla, asudə vaxtlarında hərbi qulluqçuların dini ibadət etmələrinə icazə verilir.    

Dini mərkəzi olmayan kiçik icmalar xarici vətəndaşı dini xadim kimi təyin etmək üçün 

müraciət etmək, dini təhsil müəssisələrini təsis etmək, üzvlərinin xaricdəki ziyarətgahlara və dini 

yerlərə səfərlərini təşkil etmək və ya  yalnız dini mərkəzlər üçün nəzərdə tutulmuş digər 

imkanlardan istifadə etmək hüququna malik deyil. Kütləvi dini ibadət, ayin və mərasimlər 

(istisnalar mövcuddur) dini ibadət yerlərində və ziyarətgahlarda keçirilir. Dini “kütləvi tədbirlər”in 

dövlət tərəfindən təsdiq edilmiş ibadət yerlərindən və ya ziyarətgahlardan başqa hər hansı məkanda 

keçirilməsi üçün DQİDK-nın icazəsi tələb olunur.  

Dini ibadət, ayin və mərasimlərin aparılması yalnız ölkə vətəndaşları tərəfindən həyata 

keçirilir. Xaricdə dini təhsil almış vətəndaşlar yalnız QMİ və ya DQİDK ilə razılaşdırmaqla İslam 

dininə aid ayin və mərasimlərin aparılmasına buraxıla bilər. Qanunun pozulmasına görə cəzalara 

bir ilədək müddətə azadlıqdan məhrum edilmə və ya 1 000 manatdan 5 000 manatadək (590 - 2 950 

ABŞ dolları) cərimə daxildir. Qanuna əsasən, qeydiyyata alınmış dini qruplar tərəfindən dəvət 



edilmiş əcnəbilərin dini ibadət aparmalarına yol verilir. Hökumət və Müqəddəs Taxt-Tac arasında 

uzun müddət davam edən razılaşma əcnəbilərə katolik ayinləri aparmağa icazə verir.  

Qanuna əsasən, dini ibadət yerlərindən və ziyarətgahlardan kənarda dini şüarların və digər dini 

simvolların istifadəsi qadağandır.  

DQİDK dini ədəbiyyatın məzmununu, idxalın qanuniliyini, satış və paylamanı nəzərdən keçirir 

və təsdiq edir. Qanunda müvafiq icazə olmadan idxal, satış və yayma məqsədi ilə dini təyinatlı 

ədəbiyyatın (kağız və elektron daşıyıcılarda), audio və video materialların, dini təyinatlı əşyaların 

və dini xarakterli digər informasiya materiallarının istehsalı, satışı və yayılmasına görə cəzalar 

nəzərdə tutulur. Qanunu ilk dəfə pozanlara tətbiq olunan cəzalara 5 000 manatdan 7 000 manatadək 

(2 950 - 4 130 ABŞ dolları) məbləğdə cərimə, 2 ilədək müddətə azadlığın məhdudlaşdırılması və 

ya 2 il müddətinə azadlıqdan məhrumetmə daxildir. Qanun pozuntusu bir qrup şəxs tərəfindən 

“qabaqcadan əlbir olaraq”, mütəşəkkil dəstə, fiziki şəxs və ya vəzifəli şəxs tərəfindən ikinci dəfə 

törədildikdə 7 000 manatdan 9 000 manatadək (4 130 – 5 310 ABŞ dolları) məbləğdə cərimə, 2 

ildən 5 ilədək müddətə azadlığın məhdudlaşdırılma və ya maksimum 5 ilədək müddətə azadlıqdan 

məhrumetmə cəzası tətbiq edilir. 

Dövlət və ya özəl ibtidai və ya orta məktəblərin tədris proqramlarında ayrıca dini komponent 

yoxdur, lakin şagirdlər qeydiyyatdan keçmiş müəssisələrdə məktəbdənkənar dini təhsil ala bilərlər. 

İnzibati xətalar məcəlləsinə əsasən, ruhanilər və dini qurumların üzvləri tərəfindən uşaqlar və 

gənclər üçün xüsusi yığıncaqların keçirilməsi, habelə, uşaqların dini etiqada məcbur edilməsi 

qadağandır. “Dini etiqad azadlığı haqqında” qanuna əsasən, uşaqların dini tərbiyəsi “onların fiziki 

və psixi sağlamlığına mənfi təsir göstərməməlidir”.  

Tələbələr Aİİ kimi ali təhsil müəssisələrində dini təhsil ala bilərlər və QMİ xaricdə keçirilən 

müəyyən dini təlimləri maliyyələşdirir.  Qanun hökumətin icazəsi olmadan xaricdə dövlət 

tərəfindən və ya fərdi şəkildə maliyyələşdirilən dini təhsil alan şəxslərin ölkəyə qayıtdıqdan sonra 

rəsmi dini vəzifələr tutmasını, dini təbliğat aparmasını və ya moizə oxumasını qadağan edir. 

Konstitusiyaya əsasən, vətəndaşların əqidəsi həqiqi hərbi xidmət keçməyə ziddirsə, “müəyyən 

edilmiş hallarda” həqiqi hərbi xidmətin alternativ xidmətlə əvəz olunmasına yol verilsə də, dini 

əsaslar da daxil olmaqla, alternativ xidməti nəzərdə tutan qanunvericilik mövcud deyil. Hərbi 

xidmətdən imtina Cinayət Məcəlləsinə əsasən 2 ilədək müddətə azadlıqdan məhrumetmə və ya 

məcburi çağırışla cəzalandırılır.  

Qanunda nəzərdə tutulur ki, hökumət terror aksiyalarında, dini ekstremist aksiyalarda iştirak 

edən, dini təhsil almaq adı ilə xaricdə hərbi hazırlıq keçən, Qanunun dəqiq tərifini vermədiyi dini 

doktrinaları “düşməncəsinə” təbliğ edən; dini mərasimlərin yerinə yetirilməsi adı altında xarici 

ölkədə dini münaqişələrdə iştirak edən şəxsləri vətəndaşlıqdan məhrum edə bilər. 

Konstitusiyaya əsasən, Qanun “din xadimləri”nin seçkilərdə iştirakını məhdudlaşdıra bilər və 

onların parlamentə seçkilərdə iştirak etməsini qadağan edir. Qanunda “din xadimləri” ifadəsinin 

tərifi verilmir. Qanun dini liderlərə eyni zamanda hər hansı dövlət vəzifəsində və dini rəhbərlik 

vəzifəsində xidmət göstərməyi qadağan edir. Bundan əlavə, siyasi məqsədlərlə dini obyektlərdən 

istifadə də qadağandır. Qanuna görə, siyasi partiyalar dini fəaliyyətlə məşğul ola bilməz.  

Konstitusiya “insan ləyaqətini alçaldan və humanizm prinsiplərinə zidd olan dinlərin 

təbliğatını”, həmçinin dini ədavəti qızışdıran “təbliğat”ı qadağan edir. Qanun həmçinin şəxslərə 

qarşı dini əqidəyə əsaslanan hədə-qorxu və ya təhqiramiz ifadələri qadağan edir.  



Qanun əcnəbilərin prozelitizmini qadağan edir, lakin vətəndaşlara bunu qadağan etmir. 

Əcnəbilər və vətəndaşlığı olmayan şəxslər tərəfindən prozelitizm halları üçün qanun 1 ildən - 2 

ilədək müddətə azadlıqdan məhrumetmə cəzası müəyyən edir. Qanun pasport fotoşəkillərində baş 

örtüyündən istifadəni qadağan edir. Ölkə Mülki və Siyasi Hüquqlar haqqında Beynəlxalq Paktı 

imzalayıb.  

 

Hökumət tədbirləri  

 

Yerli insan hüquqları qrupları və digərləri bildiriblər ki, hökumət dini fəalları fiziki zorakılığa 

məruz qoymağa, müvəqqəti olaraq ünsiyyətdən kənarda saxlamağa, həbs etməyə davam etmişdir. 

“Forum 18”in məlumatına əsasən, sentyabr ayının 16-da məhkəmə şiə imamı Sərdar 

Babayevin məhkəməyə qədər həbs müddətini 2023-cü ilin mart ayınadək uzatmışdır. 2021-ci ilin 

oktyabr ayında hökumət İranda dini təhsil almış Babayevi İran xüsusi xidmət orqanları ilə 

əməkdaşlıq iddiası ilə “dövlətə xəyanət”də ittiham etmişdir. Babayev əvvəllər xaricdə təhsil 

aldıqdan sonra 2017-ci ildən 2020-ci ilədək ibadətlərə rəhbərlik etdiyi üçün üç il həbs cəzası çəkib. 

Hüquq müdafiəçiləri və işlə tanış olan vəkillər dövlətə xəyanət ittihamlarının uydurma olduğunu 

və onların arxasında siyasi motivlərin dayandığını bildirmişdilər. Mühacirətdə olan insan haqları 

müdafiəçisi və İslam üzrə analitik Arif Yunus Forum 18-ə bunları bildirib: “Heç kim Sərdar 

Babayevin İran casusu olduğuna inanmır. O, artıq həbsdə olmayan, fətva vermək hüququna malik 

olan sonuncu hörmətli şiə ilahiyyatçısı idi”. İlin sonunda Babayevin AİHM-ə təqdim edilmiş üç 

şikayəti olmuşdur, onlardan ikisi 2017-ci ildə məhkumluq, biri isə 2021-ci ildə dövlətə xəyanət 

ittihamı əsasında həbslə bağlı olmuşdur. 

QHT-lər bildirdilər ki, səlahiyyətli orqanlar qeydiyyata alınmamış MBH ilə bağlı şəxsləri 

müvəqqəti olaraq ünsiyyətdən kənarda saxlamağa və onlara qarşı hüquqi tədbirlər görməyə davam 

edir. Səlahiyyətli orqanlar hərəkatın qarışıq dini və siyasi ideologiyanı dəstəklədiyini və onun İranla 

əlaqələrindən narahat olduqlarını bildiriblər. Əvvəlki illərdə olduğu kimi, hüquq müdafiəçiləri və 

digər vətəndaş cəmiyyəti fəalları ittihamları əsassız və siyasi fəaliyyətə mane olmaq məqsədi 

daşıyan ittiham kimi səciyyələndiriblər. 

KİV-in məlumatına görə, may ayında hakimiyyət orqanları MBH üzvü olan Elgiz 

Məmmədovu və digər dörd MBH üzvünü həmin hərəkatın üzvü olan Razi Abbasovla bağlı icraat 

keçirildiyi məhkəmə binası qarşısında etiraz aksiyası keçirərkən həbs ediblər. Məmmədov jurnalist 

Sevinc Osmanqızına bildirib ki, polis onu həbsxanaya aparmazdan əvvəl naməlum yerdə ona qarşı 

fiziki zorakılıq tətbiq edib. İyunun 19-da, 30 günlük inzibati həbsdən sonra həmin şəxs azad edilib. 

İnsan hüquqları üzrə QHT-lər və digərləri dini fəalların narkotik maddə saxlamaq ittihamı ilə 

təqib edilməsinin əksər hallarda siyasi motivli olduğunu bildiriblər. Caucasian Knot (“Qafqaz 

düyünü”) onlayn xəbər saytı mayın 20-də Bakı Ağır Cinayətlər Məhkəməsinin MBH üzvü Razi 

Hümbətovun külli miqdarda narkotik vasitələrin qanunsuz dövriyyəsinə görə 6 il müddətinə 

azadlıqdan məhrum edilməsi barədə hökm çıxardığını bildirib. Vəkilinin sözlərinə görə, 

Hümbətova qarşı ittihamlar saxtadır və Azərbaycan Siyasi Məhbuslara Azadlıq İttifaqı Hümbətovu 

siyasi məhbus hesab edir. MBH üzvləri onun hökumət rəsmilərini tənqid edən sosial media 

hesablarında paylaşılan yazılara görə səlahiyyətli orqanlar tərəfindən hədəfə aldığını bildirib. 

“Müdafiə xətti” QHT-sinin yaydığı bəyanata əsasən, hakimiyyət Hümbətovun qohumları ilə 



görüşməsinə icazə vermir və o, istədiyi vəkili tuta bilmir. Həmin QHT-nin məlumatına görə 

Hümbətov saxlanılarkən səlahiyyətli orqanlar ona qarşı fiziki zorakılıq tətbiq edib.      

“Forum 18”in verdiyi məlumatlara görə, mayın 20-də polis Hümbətovun məhkəməsi zamanı 

məhkəmə binası qarşısında nümayiş keçirən beş dini fəalı saxlayıb. Hakimiyyət orqanları onlardan 

üçünü xuliqanlıq və asayişin pozulması ittihamı ilə 30 sutkalıq inzibati həbs cəzasına məhkum edib. 

Saxlanılan digər iki fəal Süleyman Ələkbərov və Mail Kərimli bildiriblər ki, Baş Mütəşəkkil 

Cinayətkarlıqla Mübarizə İdarəsinin əməkdaşları onları azadlığa buraxmazdan əvvəl onlara qarşı 

sistemli şəkildə fiziki zorakılıq tətbiq ediblər. Kərimli bildirib ki, polis əməkdaşları onun başına 

torba keçirərək döyüblər. Ələkbərov isə bildirib ki, polis əməkdaşları onu yerə yıxaraq döyüblər. 

Hər iki saxlanılan şəxs polis əməkdaşlarının “Allahı təhqir etdiklərini” deyiblər və onları video 

yazısında məhkəmə iclasları keçirilən zaman bu cür hərəkətlərə yol verməyəcəkləri ilə bağlı söz 

verməyə məcbur ediblər. Mayın 24-də Daxili işlər nazirliyinin sözçüsü fiziki zorakılıq və işgəncə 

ilə bağlı iddiaların “əsassız” olduğunu bildirərək, şəxslərin polisin əmrinə tabe olmadıqlarını 

bildirib. 2017-ci ildən etibarən həbsdə olan MBH lideri Taleh Bağırov (Tale Bağırzadə kimi tanınır) 

iyunun 3-də fəallara qarşı işgəncənin tətbiq edilməsi iddiasına cavab olaraq aclıq aksiyasına 

başlayıb və polis əməkdaşlarının onlara qarşı zorakılıq tətbiq etməklə “Allahı təhqir etdiklərini” 

iddia edib. Həbsdə olan daha 11 MBH üzvü aclıq aksiyasına qoşulub. Bağırov səhhətində yaranan 

problemlərlə bağlı iyunun 23-də aclıq aksiyasına son qoyub, eyni zamanda digər üzvlər də aclıq 

aksiyasını dayandırıblar. 

İlin sonuna "Azərbaycan Siyasi Məhbuslarına Azadlıq" Birliyi 22 nəfəri “dinc dindar” kimi 

müəyyən etmiş və onların dini ayinlərinə və ya inanclarına görə həbs olunmasını hesab etmişdir. 

2021-ci ildə bu cür şəxslərin sayı 21, 2020-ci ildə isə 41-48 nəfər olmuşdur. Bu şəxslər sırasında 

MBH rəhbəri Bağırov, terror aktının həyata keçirilməsinə hazırlıq, cinayətin təşkili və silahdan 

istifadə ittihamı əsasında uzunmüddətli həbs cəzası almış 2015-ci ildə saxlanılan MBH-nın beş 

üzvü, 2015-2022-ci illər arasında narkotik maddələrlə bağlı ittihamlar əsasında həbs edilmiş MBH-

nin digər altı üzvü və Azərbaycan İslam Partiyasının sədri Mövsüm Səmədov var.  

Hüquq müdafiəçilərinin fikrincə, 2020-ci ildən 2022-ci ilədək olan müddətdə həbsdə olan və 

insan hüquqları qrupları tərəfindən “dinc dindar” kimi müəyyən edilən şəxslərin sayında azalma 

(2020-ci ildə 41-48/2022-ci ildə 22) Prezidentin 27 mart tarixli sərəncamı ilə bağlı olmuşdur. 

Həmin Sərəncama əsasən Gəncə Şəhər İcra Hakimiyyətinin başçısı Elmar Vəliyevə basqına görə 

2018-ci ildə məhkum olunmuş 20 nəfər də daxil olmaqla 27 siyasi məhbus əfv edilib.  2018-ci il 

hadisələrinə cavab olaraq təhlükəsizlik qüvvələri Gəncə, Şəmkir, Sumqayıt və Bakı şəhərlərində 

xüsusi əməliyyatlar keçirmiş, nəticədə 77 nəfər həbs edilmiş və 5 nəfər həlak olmuşdur. Hökumət 

orqanları bildirib ki, mühakimə olunan şəxslər ölkədə sabitliyi pozmaq məqsədi daşıyan şiə 

“ekstremist qrupun” üzvləri olublar. Vətəndaş cəmiyyəti fəalları və hüquq müdafiəçiləri hökmlərin 

əksəriyyətinin arxasında siyasi motivlərin durmasını hesab ediblər. İlin sonuna Gəncə hadisələri ilə 

bağlı 27 nəfər həbsdə saxlanılıb, 2021-ci ildə isə bu rəqəm 47 nəfər olmuşdur.   

“Amerikanın səsi” xəbər verib ki, sentyabrın 30-da hakimiyyət orqanları İslam alimi və fəal 

Abgül Süleymanovu zorakılıq yolu ilə irqi, sosial və dini ədavət və düşmənçilik oyadan təşviqatın 

aparılması, ictimai asayişin pozulması, külli miqdarda narkotik maddələrin və odlu silahların 

qanunsuz saxlanılması ittihamı ilə 11 il həbs cəzası çəkdikdən sonra azad edib. Məhkəmə icraatı 

zamanı Süleymanov bildirib ki,  həbsinin səbəbi Aşura tədbirlərini təbliğ etmək üçün aparılan 



fəaliyyətlər olmuşdur. Reportyorların Azadlıq və Təhlükəsizlik İnstitutu QHT-sindən bildiriblər ki, 

iyun ayında məhkəmənin qərarı ilə Fərqan Məmmədov külli miqdarda narkotik vasitələrin 

qanunsuz dövriyyəsinə görə 6 il müddətinə azadlıqdan məhrum edilib. Hakimiyyət orqanları 

Məmmədovu 2021-ci ilin sentyabrında Gəncədə keçirilən Aşura mərasiminə dini şüarlar olan 

köynəkləri daşıyarkən saxlayıb.  

Məhkəmə prosesi zamanı Məmmədov bildirib ki, polis nəzarətində olarkən polis əməkdaşları 

onu yerə yıxaraq təpikləyib və elektrik cərəyanı tətbiq edib. Polisin Məmmədovla birlikdə həbs 

etdiyi Arif Cəfərov narkotik maddələrlə bağlı ittihamlar əsasında 2 il müddətinə azadlıqdan 

məhrum edilib. Hüquq müdafiəçilərinin sözlərinə görə, Məmmədov əvvəllər Gəncə hadisələri ilə 

bağlı təqsirləndirilən şəxslərin ailələrinə yardım göstərib. Fəallar onun həbsinin və mühakimə 

olunmasının arxasında siyasi motivlərin durduğunu bildiriblər.  

Sülh və Demokratiya İnstitutu (SDİ) QHT-sindən bildiriblər ki, 3 mart tarixində Bərdə 

şəhərindəki hakimiyyət orqanları MBH üzvü Elşən Abbasovu narkotik maddələrin və silahların 

qanunsuz saxlanması ittihamı əsasında saxlamış və daha sonra ona 29 ay həbs cəzası vermişdir. 

SDİ nümayəndələri məhkəmənin hökmünün "qanunsuz və əsassız" olduğunu və səlahiyyətli 

orqanların onu "dindarların hüquqlarını müdafiə etdiyinə görə" hədəf aldığını bildiriblər. KİV-in 

yaydığı məlumatlara görə, iyunun 18-də polis Bakı şəhərində üç MBH üzvünü saxlayıb, səbəb 

onların divarda “Allahı təhqir edənləri cəzalandırın” yazmaları olmuşdur. 22 iyun tarixində 

hakimiyyət orqanları MBH üzvü Rəşad Əliyevi Cəlilabad rayonunda oxşar qrafitiyə görə 15 sutka 

müddətinə inzibati həbs edib. Meydan.tv-nin yaydığı məlumata əsasən, iyulun 20-də səlahiyyətli 

orqanlar MBH üzvü Mahir Əzimovu və musiqiçi Vüqar Rəsulu narkotik maddələri ilə bağlı 

ittihamlar əsasında həbs ediblər. 

KİV-in məlumatına görə, narkotik maddələri ilə bağlı ittihamlar bəhanə kimi istifadə edilib, 

əsas səbəb isə Rəsulun Azərbaycanın bəzi hissələrində populyar olan İranın Ali Lideri Əli 

Xamneyiyə sədaqəti ifadə edən və İran İnqilab Keşikçiləri Korpusunun keçmiş generalı Qasım 

Süleymaniyə istinad edən İranın dini və hərbi mahnısı olan “Salam Farmandeh” (farsca “Salam 

komandir”) mahnısını ictimaiyyət qarşısında ifa etməsi olmuşdur. Məhkəmənin hökmü ilə Rəsul 

barəsində həbs-qətimkan tədbiri seçilib, Əzimov isə ev dustaqlığına buraxılıb. Əzimov bildirib ki, 

polis əməkdaşları həbs olunduqdan sonra, ona qarşı fiziki zorakılıq tətbiq edib və MBH-ni tərk 

etməyi tələb ediblər. 

İyul ayında YouTube-da paylaşılan videoda Şəhla Fərəcova iyulun 30-da özünün və ya onun 

ailə üzvündən birinin evinin qarşısındakı divara Məhəmməd peyğəmbərin nəvələrindən birinə, şiə 

müsəlmanlarının hörmət etdiyi Hüseyn ibn Əliyə istinad edən “Ya Hüseyn” ifadəsini yazmasına 

görə hakimiyyət orqanlarının onu saxladığını bildirmişdir. Fərəcova yazını silməkdən imtina 

etdikdən sonra polis əməkdaşları şüarın üzərinə boya çəkib. Fərəcova  saxlanıldıqdan bir neçə saat 

sonra sərbəst buraxılıb. Fərəcova bildirib ki, polis əməkdaşları onu təhqir edib və çadrasını cırıblar. 

“Forum 18”in məlumatlarına əsasən, 5 may tarixində AİHM 2011-ci ildə Gəncədə Yeganə 

Qəhrəmanovanın şəxsi evində keçirilən dini toplantıya polisin basqını zamanı Yehovanın 

Şahidlərinin dörd üzvünün hüquqlarını pozması ilə bağlı hökumətin etirafını qəbul edib. Hökumət 

orqanları bəyan edib ki, şəxslərin Avropa İnsan Hüquqları Konvensiyasında nəzərdə tutulan 

hüquqları pozulub və dörd şəxsin hər birinə 3 000 avro (3 200 ABŞ dolları) məbləğində təzminat 



ödənilib. Yehovanın Şahidləri hökumətin birtərəfli bəyanatına etiraz edərək bildiriblər ki, hökumət 

bu cür pozuntuların niyə baş verdiyini araşdırmalı və məsələni həll etməlidir. 

“Forum 18”in məlumatına görə, vətəndaş cəmiyyəti fəallarının vicdan məhbusu hesab etdiyi 

şiə ilahiyyatçı Elşən Mustafayev dövlətə xəyanət ittihamı ilə 10 il həbs cəzasının 7 il yarımını 

çəkdikdən sonra 23 iyun tarixində məhkəmə qərarı ilə azadlığa buraxılıb. Mustafayev əvvəllər 

QMİ-də işləyib və televiziyada dinlə bağlı verilişlərin aparıcısı olub. Həmin dövrdə fəaliyyət 

göstərən Milli Təhlükəsizlik Nazirliyinə tabe olan polis orqanları onu 2014-cü ildə İranın xeyrinə 

casusluq ittihamı ilə həbs etmişdir. 

 

Vətəndaşların əqidəsi həqiqi hərbi xidmət keçməyə ziddirsə, qanunla müəyyən edilmiş 

hallarda həqiqi hərbi xidmətin alternativ xidmətlə əvəz olunması haqqında müddəa Konstitusiyaya 

əlavə edilsə də, hökumət hər hansı alternativ vasitə təqdim etməmişdir. Bu cür qanunun qəbulu ilə 

bağlı vədin verilməsinə baxmayaraq, il ərzində Prezident Administrasiyasının və DQİDK-nın 

nümayəndələri hökumət tərəfindən alternativ xidmətin müzakirə olunmadığını bildirmişlər. 

Ölkə 2001-ci ildə Avropa Şurasına üzv olduqdan sonra “Şuraya qoşulduqdan sonrakı iki il 

ərzində Avropa standartlarına uyğun olaraq Azərbaycanda alternativ xidmət haqqında qanununu 

qəbul etmək və həbsdə olan və intizam batalyonlarında xidmət keçən, əqidəsinə görə xidmətdən 

imtina edənləri əfv etmək və alternativ xidmət haqqında qanun qüvvəyə mindikdə onlara silah 

istifadəsini nəzərdə tutmayan hərbi xidmət və ya alternativ mülki xidmət keçmək arasında seçim 

etmək imkanını vermək öhdəliyini götürmüşdür”. 

 

“Forum 18”in məlumatına əsasən, sentyabrın 22-də Goranboy rayon məhkəməsi dini əqidəsinə 

görə həqiqi hərbi xidmət keçməkdən imtina edən Yehovanın Şahidi Seymur Məmmədovu, onun 

alternativ xidməti yerinə yetirmək istəyinə baxmayaraq 9 ay müddətinə azadlıqdan məhrum edib.  

 

Yehovanın Şahidlərinin nümayəndələri Forum 18-ə məhkəmənin qərarından təəccübləndiklərini 

bildiriblər, belə ki, 2021-ci ildə AİHM hökumət qarşısında eyni səbəbə görə əsassız həbs edilən şəxs kimi 

müəyyən etdiyi dini əqidəsinə görə həqiqi hərbi xidmət keçməkdən imtina edən Yehovanın Şahidilərinə 

təzminat ödəmək tələbini qoymuşdur. 

 

Məmmədov 12 həftə həbsdə qaldıqdan sonra, Apellyasiya Məhkəməsi dekabrda onun cəzasını 

bir il şərti cəza ilə əvəz edərək həmin gün azadlığa buraxmışdır. “Forum 18”in məlumatına görə, 

polis Yehovanın Şahidi Röyal Kərimovu iyulun 25-də (həmin şəxs 18 yaşına çatdıqdan iki gün 

sonra) saxlamış və Gəncədəki hərbi hissəyə aparmışdır. Bu hadisələr həmin şəxsin əqidəsinə görə 

həqiqi hərbi xidmət kəçə bilməməsini, lakin alternativ mülki xidmət keçməyə hazır olduğunu 

Goranboy rayonunun hərbi çağırışla məşğul olan orqanlara bildirməsinə baxmayaraq baş verib. 

Səlahiyyətli orqanlar Kərimovu noyabrın 1-də Gəncədəki hərbi hissədən buraxıb.  

İlin sonuna DQİDK 12 yeni dini icmanı (hər biri müsəlman olmaqla) qeydə almışdır. 2021-ci 

ildə bu rəqəm  16 (hamısı müsəlman) olmuşdur. DQİDK-nın məlumatına görə, ilin sonuna 

ümumilikdə 993 icma qeydiyyata alınıb ki, onlardan 956-sı müsəlman olub. Qeyri-müsəlman 

icmalardan 37-si xristian, səkkizi yəhudi, ikisi bəhai və biri krişna olmuşdur. DQİDK-nın 

məlumatına görə 2 253 məscid, 16 kilsə, 7 sinaqoq və 10 dini təhsil müəssisəsi qeydiyyata 



alınmışdır. İlin sonunda ölkədə 26 xristian ibadət evi (kilsə statusu olmayan ibadət məkanları), iki 

Bəhai ibadət evi və bir krişna dininə aid ibadət evi mövcud olmuşdur. 

Yehovanın Şahidləri yalnız Bakıda qeydiyyata alınmışdır. Baptistlərin və Yehovanın 

Şahidlərinin regional bölmələri bildirmişlər ki, onlar qeydiyyata alınma ilə bağlı problemlərlə 

üzləşmiş, lakin buna baxmayaraq, başqa ərazilərdə açıq şəkildə ibadət edə bilmişdirlər. Yerli 

mənbələrdə qeyd edilmişdir ki, noyabrın 10-da hakimiyyət orqanları 2010-cu ildə icmanın yenidən 

qeydiyyatdan keçmə ərizəsini rədd etdiyi və üzvlərin birləşmək azadlığını pozduğu üçün üç 

Yehovanın Şahidinə AİHM-nin təyin etdiyi 5 500 avro (5 900 ABŞ dolları) məbləğində təzminat 

ödəməyə razılıq vermişdir. 

Ədliyyə Nazirliyinin məlumatına görə, AİHM-nin 2021-ci ildə “Din və Qadın Hüquqları” 

QHT-sinin təsisçiləri Əfruzə Məhərrəmova və Sədayə Hüseynovanın lehinə çıxardığı qərarına 

əsasən, hökumət orqanları  QHT-ni qeydiyyata almış və əlaqəli cərimələri ödəmişdir. 2011-ci və 

2012-ci illərdə nazirlik sənədlərdə pozuntular olduğunu əsas gətirərək QHT-nin qeydiyyata alınma 

müraciətini rədd etmişdi. “Din və Qadın Hüquqları” QHT yerli məhkəmələr vasitəsilə imtina qərarı 

ilə bağlı apelyasiya iddiası irəli sürmüş və 2013-cü ildə Ali Məhkəmədə işi uduzmuşdur, 2014-cü 

ildə isə Məhərrəmova və Hüseynova AİHM-yə müraciət etdilər. 

 

DQİDK bildirmişdir ki, 2009-cu ildən əvvəlki qeydiyyatlara əsasən, əvvəllər qeydiyyata 

alınmış icmaların fəaliyyətinə icazə verən məktublar təqdim edilmişdir. DQİDK 2009-cu ildən 

əvvəlki qeydiyyatlara əsasən əhatə olunmayan məkanlarda icmaların dini fəaliyyətlərini qadağan 

etsə də, sorğu əsasında istisnalar tətbiq edilmişdir.  

 

Hökumət kiçik dini icmaların (müxtəlif şəhərlərdə yerləşənlər daxil olmaqla), bir təşkilat 

daxilində birləşməsinə icazə vermişdir və bu ən azı bir halda qeydiyyata alınma prosesini 

asanlaşdırmışdır. DQİDK xaricdən idarə edildiyinə görə uzun müddətdir ki, müstəqil qeydiyyatdan 

keçə bilməyən Almaniyada yerləşən protestant kilsəsi olan Bakı Beynəlxalq Qardaşlığı (BIF) 

xristian qrupuna Alman Lüteran Kilsəsinin çətiri altında qeydiyyatdan keçməyə icazə vermişdir.  

 

Bəzi protestant və evdə ibadət edən kilsə xadimləri bildirmişlər ki, onlar qanuni qeydiyyata 

alına bilmədiklərinə görə hökumətin addımlarından qorxaraq fəaliyyətlərini gizli saxlamaq 

məcburiyyətində olmuşlar.  Bəzi qeydiyyata alınmamış, kilsədən kənar xristianlar hökumətin 

müdaxiləsi olmadan iri tədbirlər keçirə bildiklərini söyləyiblər. 

 

Hökumət “ənənəvi” dini qruplara vəsait ayırmağa davam edib. Aprelin 18-də Prezident İlham 

Əliyev QMİ-yə müsəlman icmaları üçün 1 milyon manat (588 000 ABŞ dolları) (2021-ci ildə bu 

məbləğ 2 milyon manat (1.1 milyon ABŞ dolları) təşkil etmişdir) ayırmışdır. Hökumət həmçinin 

aşağıdakı icmaların hər birinə 350 000 manat (206 000 ABŞ dolları) məbləğində vəsait ayırmışdır: 

Rus Pravoslav Kilsəsinin Bakı və Azərbaycan Yeparxiyası, Dağ Yəhudilərinin dini icması, Avropa 

yəhudilərinin (Aşkenazi) Bakı Dini İcması, Bakı Katolik Kilsəsinin Apostol Prefekturası, Alban-

Udi Xristian Dini İcması, Mənəvi Dəyərlərin Təbliği Fondu. Mənəvi Dəyərlərin Təbliği Fondu bu 

vəsaitləri bəzi kiçik, qeyri-müsəlman dini icmalara dəstək göstərmək üçün istifadə edib. 

 



Prezident Əliyev martın 11-də “Dini etiqad azadlığı haqqında” qanuna dəyişikliklər haqqında 

qanun imzalamışdır. Həmin düzəlişlərə əsasən,  bütün məscidlərdə din xadimlərinin təyinatı və 

yerdəyişməsi səlahiyyəti QMİ-dən alınaraq DQİDK-ya verilib. Hökumət düzəlişlərin xarici 

təsirdən qorunmaq və terrorizmin qarşısını almaq üçün zəruri olduğunu bildirib.  

 

Vətəndaş cəmiyyəti qrupları bildiriblər ki, dəyişikliklər DQİDK-ya dini qruplar üzərində 

həddindən artıq nəzarət səlahiyyətini verib. Hüquq müdafiəçisi Əsabəli Mustafayev “Forum 18”ə 

bildirib ki, düzəlişlər konstitusiyanın dinin dövlətdən ayrı olması ilə bağlı müddəasına ziddir. İnsan 

haqları qrupları düzəlişləri tənqid edərək bildiriblər ki, şəffaflıq təmin edilməyib və din və ya etiqad 

azadlığının həyata keçirilməsi üzrə məhdudiyyətlər artıb.  

 

Aprelin 22-də DQİDK mart ayında edilən dəyişikliklərin tətbiqini nəzərdə tutan yeni qaydaları 

təsdiq edib. Yeni qaydalara əsasən, müsəlman din xadimi kimi fəaliyyət göstərmək üçün şəxsin dini 

ali və orta ixtisas təhsili olmalıdır və həmin şəxs İslam dininə aid fəaliyyətlərlə məşğul olmalıdır.  

Bu tələblər imam, imam müavini, müəzzin də daxil olmaqla dini ayinlərin icraçısı və qadın dini 

ayinlərin icraçısı vəzifələrinə müraciət edən şəxslərə tətbiq edilir. Əvvəlki qaydalara əsasən, 

məscidlərdə moizə oxumaq icazəsi yalnız bu dörd vəzifədən birini tutan şəxslərə verilirdi. May 

ayında DQİDK-nın sədr müavini Gündüz İsmayılov DQİDK-nın Kollegiyasının onu DQİDK-nın 

Təyinat Komissiyasına sədr təyin etdiyini açıqlamışdır. 

 

Prezidentin 2021-ci il dekabr tarixli sərəncamı ilə hökumət DQİDK-nın 2022-ci il üzrə 

fəaliyyəti üçün 5,7 milyon manat (3,3 milyon ABŞ dollarına yaxın) ayırıb. “Forum 18”in 

məlumatına görə, may ayında DQİDK Neftçala şəhərinin imamı Mirseymur Əliyevi Ramazan 

ayının son (Fitr) namazını hökumətin təsdiq etdiyi tarixdə - mayın 2-də deyil, mayın 3-də qıldığı 

üçün vəzifəsindən azad edib. DQİDK-nın Şirvan bölgəsi (Neftçala şəhəri də daxildir) üzrə 

nümayəndəsi “Forum 18”ə bunları bildirib: “Onu heç kim getməyə məcbur etməyib... o, 

öhdəliklərini yerinə yetirə bilmədiyini deyib. Mən sadəcə onun özünün təqdim etdiyi işdən çıxma 

haqqında ərizələrini qəbul etdim”. DQİDK rəsmisi bildirib ki, aprel ayında vəzifəyə təyinat və 

vəzifədən azad edilmə ilə bağlı səlahiyyətlər QMİ-dən alınaraq DQİDK-ya verildikdən sonra 

DQİDK digər imamları da vəzifələrindən kənarlaşdırıb. Vəzifəli şəxslərdən biri “Forum 18”ə 

bildirib ki, komitə bu səlahiyyətindən istifadə edərək gələcəkdə digər imamları da vəzifədən azad 

edəcək.  

 

“Forum 18”in məlumatına görə, il ərzində səlahiyyətli orqanlar dövlət icazəsi olmadan evdə 

qrup ibadətləri keçirdikləri üçün ən azı 20 nəfəri cərimələyib. Məsələn, oktyabr ayında Quba 

şəhərinin hakimiyyət orqanları bir evə daxil olub, dini ədəbiyyatı alıb, Elnur Əfəndiyevi və digər 

10 müsəlman şəxsi icazəsiz cümə namazına toplaşdıqlarına görə cərimələyib. Sentyabr ayında 

hakimiyyət orqanları Elnur Əliyevi Oğuzdakı evində dindarları topladığına görə cərimələyib. 

Cərimələrin ümumi məbləği 1 500 manat (890 ABŞ dolları) təşkil edib ki, bu da iki aylıq orta əmək 

haqqına bərabərdir. “Forum 18” qeyd edib ki, “kənd yerlərində yaşayan, rəsmi məşğulluğu olmayan 

şəxslər və ya təqaüdçülər üçün bu cür cərimələr ağır maliyyə yüküdür”. 



Noyabrın 1-də BMT-nin İnsan Hüquqları üzrə Komitəsi müəyyən etmişdir ki, 2015-ci ildə 

hakimiyyət orqanları şəxsi evə daxil olmaqla və dindarları həbs etməklə Yehovanın Şahidlərinin 

altı üzvünün hüquqlarını pozmuşdur. Həbslər aparılarkən həmin şəxslərdən beşinə xəbərdarlıq 

edilmiş, Gürcüstan vətəndaşı olan altıncı şəxs isə hökumət orqanları tərəfindən deportasiya 

edilmişdir. 

Dekabr ayında “Forum 18” məlumat vermişdir ki, Bakıdakı məhkəmə şiə müsəlman Şölə 

Cəfərovanı iyulda müqəddəs məhərrəm ayı zamanı uşaqlarla dini məclis keçirtdiyinə və uşaqlara 

Salam Ya Mahdi adlı mahnı oxutdurduğuna və bunların video görüntülərini sosial şəbəkələrdə 

paylaşdığına görə 1 500 manat (890 ABŞ dolları) məbləğində cərimələyib. “Salam Ya Mehdi” 

“Salam Farmandeh” (“Salam Komandir”) adlı İran mahnısının ərəb versiyasıdır. Mahnı IX əsrdə 

yaşamış şiə din xadimi və məsihçi Məhəmməd əl-Mehdiyə (Gizli İmam) sədaqəti ifadə edən 

sözlərlə ərəb dilində yenidən yazılmışdır. 

 

Dekabr ayında baş vermiş digər hadisə ilə bağlı isə “Forum 18” xəbər vermişdir ki, Göyçay 

Rayon Məhkəməsi şiə müsəlman Samirə Cəfərovanı avqustun 28-də məhərrəm ayının sonunda 15 

uşağa İmam Hüseyn ibn Əliyə əzadarlıq ifadə edən mahnını oxutdurduğuna və müvafiq video 

görüntüləri sosial şəbəkələrdə yerləşdirdiyinə görə 1 500 manat (890 ABŞ dolları) məbləğində 

cərimələyib. Cəfərova etiraz edərək bildirmişdir ki, bütün valideynlər övladlarının bu cür tədbirdə 

iştirakına razılıq vermişdir və bu fəaliyyət “ictimai əxlaq qaydalarına, iştirakçıların fiziki və psixi 

sağlamlığına və təhsilinə mənfi təsir göstərməmişdir”. Şəki Apellyasiya Məhkəməsi cəriməni 

qüvvədə saxlayıb. 

2020-ci ildə Azərbaycanın nəzarətinə qayıdan ərazilərdə minalanma problemi səbəbindən 

azərbaycanlılar bir çox məscid və dini obyektləri ziyarət edə bilməyib. 

Bəzi xristian icmaları DQİDK-nın onlarla əlaqə saxlamağa davam etdiyini və onların fəaliyyəti 

üçün daha əlverişli şəraitin yaradılmasına çalışdığını bir daha bildirdilər. Məsələn, Yehovanın 

Şahidləri icmasının üzvləri DQİDK-nın inzibati və hüquqi məsələlərlə bağlı köməklik göstərdiyini 

bildiriblər. Hökumət dini materialların idxalı, yayılması və satışı üzərində nəzarət tətbiq etməyə 

davam etmişdir. Bəzi kiçik qeyri-müsəlman icmaları dini ədəbiyyatın idxalında heç bir çətinlik 

çəkmədiklərini bildirmişdirlər və bununla bağlı hökumətlə münasibətlərin getdikcə yaxşılaşmasını 

bildirmişdirlər. 

“Forum 18”in məlumatına görə, hökumət il ərzində BMT-nin İnsan Hüquqları Komitəsinin 

2021-ci ildə dini ədəbiyyata sahib olmaq və şəxsi evlərdə dinc dini ayinlər keçirmək üçün qanunlara 

düzəlişlərin edilməsinə dair tövsiyələrinə əməl etməyib. Komitə tövsiyyələri verərkən, 2013-cü ildə 

hökumətin altı Yehovanın Şahidini dini ədəbiyyata sahib olduqlarına və şəxsi evdə dini mərasimlər 

keçirdiklərinə görə cəzalandıraraq, onların hüquqlarını pozduğunu nəzərə almışdır.  

Sentyabr ayında Kornell Universitetinin Qafqaz İrsi üzrə Müşahidələr Təşkilatı (CHW) il 

ərzində çəkilmiş peyk görüntülərinə əsaslanan araşdırma dərc etmişdir. Həmin araşdırmaya əsasən 

ölkənin Muxtar Naxçıvan bölgəsində yerləşən və Sovet dövrünün sonunda hələ də mövcud olan 

orta əsrlər və erkən müasir dövrə aid erməni monastırları, kilsələri və qəbiristanlıqlarının 108-i 

(98%) 1997-2011-ci illər arasında dağıdılmışdır. Bu mədəniyyət abidələrinin bir neçəsi, məsələn, 

Müqəddəs Tovma monastırı məscidlər və ya digər mülki binalarla əvəz edilmişdir. CHW-ın 

araşdırmasında deyilir: “Aşkar edilən bu faktlar ilk dəfə olaraq açıq-aşkar şəkildə sübut edir ki, 



mədəni irsin səssiz və sistematik olaraq silinməsi Azərbaycanın daxili etnik siyasətinin 

xüsusiyyətidir”. 

Oktyabr ayında CHW növbəti hesabatını yayaraq, mart və iyul ayları arasında 

Susanlıq/Moxrenes kəndində 18-19-cu əsrlərə aid Müqəddəs Sargis erməni kilsəsinin dağıdıldığını 

bildirib. CHW-nın araşdırmasına əsasən, Müqəddəs Sargis kilsəsinin məhv edilməsi “Beynəlxalq 

Ədalət Məhkəməsinin 2021-ci ilin dekabrında Azərbaycanı bu cür hərəkətlərdən çəkinməyə çağıran 

qərarının ilk ciddi pozuntusu faktıdır”. Araşdırmada bildirilir ki, kilsənin dağıdılması yolların 

salınması ilə əlaqədar deyil və “təsadüfi bir hərəkət” nəticəsində baş vermişdir və “belə 

fəaliyyətlərin sayı artarsa, bu, təkcə ermənilərə aid kilsələr və qəbiristanlıqlar deyil, İslam dini və 

Azərbaycana aid xatirə, ibadət və tarixi abidələr də daxil olmaqla, irs abidələri üçün təhdid yarada 

bilər”. 

 

Fevralın 3-də mətbuat mədəniyyət naziri Anar Kərimovun sözlərini sitat gətirərək 

“Ermənlilərin alban dini məbədlərinin üzərinə yazdıqları qondarma izlərin aradan qaldırılması üçün 

mütəxəssislərdən ibarət işçi qrupun yaradılması” ilə bağlı məlumat yaymışdır. Nazirliyin fevralın 

7-də yaydığı bəyanatda nazirdən yanlış sitat gətirildiyi və işçi qrup tərəfindən aşkar edilmiş 

abidələrdə hər hansı “qondarma izlərin” silinməyəcəyi, yalnız beynəlxalq ictimaiyyətə təqdim 

ediləcəyi bildirilmişdir. 

İl ərzində Mədəniyyət Nazirliyi Dağlıq Qarabağ bölgəsində və onun ətrafında yerləşən yeni 

qaytarılmış ərazilərdəki bütün xristian abidələrinin dövlət əhəmiyyətli abidələr siyahısına daxil 

edilməsini və həmin ərazilərdə yerləşən dini irs obyektlərinin bərpası ilə bağlı dövlət tərəfindən 

aparılan kampaniyanın dəstəkləndiyini bildirmişdir. 

DQİDK-nın məlumatına görə, Dağlıq Qarabağ və ətraf ərazilər Ermənistanın nəzarətinə 

keçənədək bu ərazilərdə 403 tarixi və dini abidə mövcud olmuşdur. Siyahıya 67 məscid, 139 məbəd 

və 192 ziyarətgah daxil edilib. DQİDK bildirib ki, 67 məsciddən (Şuşada 13, Ağdamda 5, Füzulidə 

16, Zəngilanda 12, Cəbrayılda 5, Qubadlıda 8, Laçında 8) 63 məscid tamamilə, 4-ü isə 

qismən dağıdılaraq yararsız hala salınıb.  

 

Sentyabrın 24-də xarici işlər naziri Ceyhun Bayramov BMT-nin Baş Assambleyasında çıxış 

edərkən bildirib ki: “Onilliklər ərzində Azərbaycan Ermənistanı regionda mədəni irsin qorunması 

və mühafizəsi üzrə qiymətləndirmə və məsləhətlər vermək üçün müstəqil, şəffaf YUNESKO 

missiyasını dəstəkləməyə çağırıb. Azərbaycan ərazisinin Ermənistan tərəfindən işğalına 2020-ci 

ildə son qoyulsa da, hələ də YUNESKO-nun missiyası gəlməyib. Mən bir daha açıq şəkildə belə 

bir missiyanın həyata keçirilməsinə çağırıram”. 

Yanvarın 6-da Prezident Əliyev ölkənin pravoslav xristian icmasını Milad bayramı 

münasibətilə təbrik edib və dini tolerantlığın dövlət siyasətinin məqsədi olduğunu bildirib. 

Sentyabrın 22-də isə Əliyev yəhudi icmasını Roş-Ha-Şana bayramı münasibətilə təbrik edib və 

müxtəlif xalqlar və dinlər arasında qarşılıqlı hörmət və etimadın mövcud olmasını vurğulayıb. 

Fevralın 4-də DQİDK-nın sədr müavini İsmayılov yerli KİV-ə bildirib ki, din xadimlərinin 

dövlət tərəfindən təyin edilməsi dövlətin dini xarakter daşıması demək deyil. İsmayılov bunları 

bildirib: “Doğrudur, konstitusiyamıza görə din dövlətdən ayrıdır və Azərbaycan dünyəvi dövlətdir, 

lakin din xadiminin dövlət orqanı tərəfindən təyin edilməsi dünyəvilik prinsiplərinə zidd deyil”. 



 

 

Bölmə III. Dini azadlığa ictimai münasibət 

 

Dini məsələlər üzrə yerli ekspertlər və vətəndaş cəmiyyətinin nümayəndələri bildiriblər ki,  

ölkədə cəmiyyətin tarixi dözümlülüyü yəhudilər, rus pravoslav və katoliklər kimi “ənənəvi” 

kiçik dini qruplara münasibətdə davam edir və bəzi hallarda onlara maliyyə dəstəyi göstərilir. Bu 

mənbələr həmçinin bildiriblər ki, bəzi şəxslər ölkədə tarixi mövcudluğu az olan qruplara, məsələn, 

Baptistlər və “Yehovanın Şahidləri”nə şübhə və inamsızlıqla yanaşırlar. 

 

Bölmə IV. ABŞ hökumətinin siyasəti və iştirakı 

Səfir, müvəqqəti işlər vəkili və səfirliyin digər rəsmi şəxsləri QHT-lərin dini inanclarına görə 

həbsdə olduqlarını bildirdikləri şəxslərin azadlığa buraxılması üçün dövlət rəsmiləri ilə danışıqlar 

aparıblar.  

Onlar kiçik dini qrupların qeydiyyatı prosesində uzun müddətdir ki davam edən problemlərin 

və dini azlıqların üzləşdiyi digər maneələrin həllinə çağırmaq üçün DQİDK-nın rəsmiləri ilə 

görüşlər keçiriblər. Səfirliyin rəsmi şəxsləri müxtəlif səviyyələrdə hökumət siyasətçiləri ilə dini 

azadlıqlar haqqında qanuna və onunla bağlı qaydalara mart ayında edilən dəyişiklikləri, o 

cümlədən, bunların dini etiqad azadlığına təsirini müzakirə ediblər. Səfir hökumətin ən yüksək 

səviyyəli məmurları ilə görüşlərdə ölkənin nəzarətinə qayıdan ərazilərdə dini və mədəni obyektlərin 

qorunması çağırışı ilə çıxış edib.  

 

Səfir Prezident Administrasiyası və Xarici İşlər Nazirliyinə YUNESKO nümayəndələrinin və 

beynəlxalq jurnalistlərin dini və mədəni irs obyektlərinə maneəsiz çıxışının təmin edilməsinin 

vacibliyini bir neçə dəfə vurğulayıb. 

Səfir, müvəqqəti işlər vəkili və səfirliyin digər rəsmi şəxsləri qeydiyyata alınmış və alınmamış 

dini qrupların rəhbərləri, o cümlədən, üç yəhudi icmasının nümayəndələri, həm formalaşmış, həm 

də qeydiyyata alınmamış xristian dini liderləri, aparıcı insan hüquqları vəkilləri və digər dövlətlərin 

nümayəndələri ilə dini etiqad azadlığı, həqiqi hərbi xidmətə mülki alternativ və DQİDK ilə 

münasibətlər kimi məsələləri müzakirə etmək üçün müntəzəm görüşlər keçirməyə davam 

etmişdirlər. 

Həmçinin, səfirliyin əməkdaşları, dini liderlər, qanuni hüquqlar üzrə ekspertlər və müstəqil 

din alimləri ilə dini etiqad azadlığı qanununa mart ayında edilən dəyişikliklər və onların dini 

etiqad azadlığına potensial təsiri ilə bağlı çoxsaylı məsləhətləşmələr aparıblar. 

Səfirlik ictimai qeydlərdə və sosial şəbəkələrdə, eləcə də ictimai diplomatiya proqramlarında 

dini müxtəliflik və din azadlığına dəstək nümayiş etdirib. Mayın 23-də ABŞ səfiri və İsrail səfiri 

Dağ Yəhudiləri İrsi Birliyi və Heydər Əliyev Fondu ilə Dağ Yəhudiləri İcmasının tarixi mərkəzinə 

dəstək məqsədilə birgə layihəyə başlamaq üçün Quba rayonundakı Qırmızı qəsəbəyə səfər ediblər. 

Səfir rəsmi çıxışında bildirib ki, “Azərbaycanın güclü mədəni müxtəliflik ənənəsinə əsaslanan bu 

layihə yerli mədəni ənənələri gücləndirəcək və bu icmanın mədəniyyəti və tarixi haqqında 

məlumatlılıq səviyyəsini artıracaq”. 


